
Menulis merupakan proses mengekstrak maklumat sedia ada yang telah dibaca
dalam bentuk baharu. Kajian menunjukkan bahawa pelajar masih menghadapi
masalah dalam penulisan struktur ayat sekalipun mereka telah mempelajari
kemahiran membaca teks bahasa Arab. Hal ini berpunca daripada kelemahan
mereka dalam memahami teks yang dibaca. Masalah ini juga merupakan
kesinambungan daripada kelemahan penguasaan kosa kata dan tatabahasa bahasa
Arab di samping faktor pelajar yang kurang bermotivasi serta tidak menggunakan
strategi pembelajaran yang sesuai. Oleh itu, kajian ini dijalankan bertujuan (1)
mengenal pasti penulisan prakajian pelajar dari aspek struktur ayat; (2) menganalisis
pemahaman bacaan teks dari aspek struktur ayat; (3) menilai penulisan pascakajian
pelajar dari aspek struktur ayat; dan (4) merumuskan pengaruh pemahaman bacaan
teks terhadap penulisan pelajar dari aspek struktur ayat. Kajian ini merupakan
kajian kualitatif berbentuk kajian kes dengan menerapkan teori “Perkongsian
Pengetahuan Membaca dan Menulis” (PPMM) melalui implementasi model
“Cooperative Integrated Reading and Composition” (CIRC) bagi menghubungkan
pemahaman membaca dengan kemahiran menulis. Sebanyak lapan (8) orang pelajar
tingkatan empat (4) pelbagai aras pencapaian dalam kemahiran menulis bahasa
Arab di Sekolah Menengah Kebangsaan Agama Slim River menjadi peserta kajian
ini. Mereka telah menjalani aktiviti membaca dan menulis dengan mempraktikkan
model pembelajaran koperatif CIRC yang memerlukan penglibatan aktif pelajar.
Data dikumpulkan melalui (1) ujian penulisan prakajian, (2) aktiviti pemahaman
bacaan teks dan (3) tugasan penulisan pascakajian. Selain itu, data juga
dikumpulkan melalui (4) temu bual dan (5) pemerhatian bagi mendapatkan data



yang lebih kukuh. Data dianalisis berdasarkan domain “struktur ayat”. Dapatan
kajian ini secara amnya menunjukkan penggunaan model CIRC melalui aktiviti
membaca dan menulis dapat membantu peserta kajian menghasilkan penulisan
dengan lebih baik dari aspek struktur ayat. Dapatan bagi penulisan prakajian
menunjukkan peserta kajian tidak mampu menghasilkan variasi ayat yang pelbagai,
selain struktur ayat yang dibina tidak mempunyai unsur keterangan yang jelas.
Semasa membaca teks pula, mereka hanya memfokuskan pada subjek dan predikat
utama sahaja, malah mereka banyak merujuk pemahaman dalam bahasa Melayu.
Bagi penulisan pascakajian, peserta kajian telah menunjukkan peningkatan apabila
mereka dapat mengadaptasikan pola struktur ayat daripada teks bacaan ke dalam
penulisan mereka, bahkan penggunaan kosa kata yang sesuai dan menepati konteks
dalam struktur ayat juga menunjukkan hasil yang positif. Dapatan ini menunjukkan
implikasi yang baik daripada penggabungjalinan membaca dan menulis untuk
meningkatkan penulisan struktur ayat pelajar melalui aktiviti pembelajaran secara
aktif dan bermakna berasaskan pemahaman bacaan teks dan pemahaman struktur
ayat. Penggabungjalinan serta pembelajaran secara koperatif ini telah menghasilkan
kesan positif, sekali gus menyumbang kepada aktiviti PdP yang berkesan yang
belum pernah dijalankan sebelum ini.

INFLUENCE OF READING COMPREHENSION OF ARABIC TEXT ON
STUDENTS' SENTENCE STRUCTURE WRITING BASED ON THE “CIRC”
MODEL

By

January 2023
Chair : Nik Farhan binti Mustapha, PhD
Faculty : Modern Languages and Communication

Writing is the process of extracting existing information that has been read and
putting it into a new form. Studies have shown that students still have
problems in writing sentence structures even though they have learned the
skills of reading Arabic texts. This is due to their weakness in reading
comprehension. This problem is also a continuation of the weak mastery of
Arabic vocabulary and grammar, in addition to the factor that students were
less motivated and did not use effective learning strategies. Therefore, the
objective of this study is to (1) identify students' pre-research writing in terms
of sentence structure; (2) analyse text reading comprehension in terms of
sentence structure; (3) evaluate students' post-research writing in terms of
sentence structure; and (4) summarise the influence of text reading
comprehension on students' writing in terms of sentence structure. This is a
qualitative case study applying "The Shared Knowledge of Reading and
Writing" theory through the implementation of the "Cooperative Integrated
Reading and Composition" (CIRC) model to link reading comprehension with
writing skills. A total of eight (8) fourth (4) grade students with different
proficiency levels in Arabic writing skills at Sekolah Menengah Kebangsaan
Agama Slim River participated in this study. They engaged in reading and
writing activities by practising the CIRC's cooperative learning model that
requires students' active participation. Data were collected through (1) a pre-

research writing test, (2) a text-reading comprehension activity, and (3) a post-
research writing task. In addition, data were also collected through (4)
interviews and (5) observations to obtain more meaningful data. The data were
analysed based on the domain of “sentence structure”. The findings of this
study showed that using the CIRC model through reading and writing
activities can help participants write better texts in terms of sentence structure.
The results for the pre-research writing showed that the participants are not
able to produce a variety of sentence variations, apart from the constructed
sentence structure, there is no clear adjunct/explanatory element. When
reading the text, they only focus on the subject and the simple predicate or
verb, even though they usually refer to the understanding in Malay. For post-
research writing, participants showed improvement when they are able to
adapt the patterns of the sentence structure of the text they read in their
writing. The use of appropriate vocabulary that fits the context of the sentence
structure has also shown positive results. These results have shown good
impact from integrating reading and writing to improve sentence structure in
writing based on active and meaningful learning activities through text reading
and sentence structure comprehension. This integration and cooperative
learning have had a positive impact and contributed to effective PdP activities
that have never been implemented before.

BAB1

PENDAHULUAN

1.1 Pengenalan

Bab ini menerangkan pengenalan secara ringkas berkenaan dengan kajian yang
dijalankan bermula dengan latar belakang kajian, diikuti dengan pernyataan
terhadap masalah yang dihadapi oleh pelajar berkaitan dengan kemahiran
menulis dan faktor-faktor kelemahan mereka dalam kemahiran tersebut.
Seterusnya, bab ini menerangkan objektif dan persoalan kajian serta
kepentingan kajian ini kepada pendidikan bahasa Arab di Malaysia. Kemudian,
bab ini juga menerangkan batasan kajian dan definisi bagi istilah-istilah utama
yang digunakan dalam kajian ini.

1.2 Latar Belakang Kajian

Pengajaran kemahiran berbahasa pada awalnya dipraktikkan secara terpisah
dalam urutan yang sangat kaku, seperti mendengar sebelum bertutur dan
membaca sebelum menulis. Antara sebab pemisahan pembelajaran kemahiran-
kemahiran berbahasa ialah penilaian yang berasingan bagi keempat-empat
kemahiran tersebut. Ada kalanya pengajaran kemahiran menulis terpaksa
ditangguhkan dahulu, hanya kerana pelajar belum lagi menguasai kemahiran
membaca (Fitzgerald & Shanahan, 2000). Namun demikian, bermula pada era
1980-an, iaitu setelah kajian mendapati manusia lazimnya menggunakan lebih
satu kemahiran pada satu-satu masa, pengajaran kemahiran berbahasa mula
menjurus kepada aktiviti yang lebih bersepadu (Grabe, 2003). Bermula dari situ,
kajian-kajian ilmiah mula membincangkan kepentingan menggabungjalinkan
kemahiran-kemahiran tersebut seperti menghubungkan kemahiran membaca
dengan kemahiran menulis.

Sementara itu, kurikulum bahasa Arab (BA) sekolah-sekolah menengah
Kementerian Pendidikan Malaysia (KPM) yang mula diperkenalkan pada tahun
1977 pada asalnya belum lagi memberikan pendedahan berkenaan dengan
kemabhiran berbahasa secara khusus. Bahkan, kurikulum BA KPM pada ketika
itu lebih memfokuskan pada penguasaan tatabahasa, fonologi dan kosa kata
dengan menggunakan pendekatan tradisional, iaitu pendekatan nahu dan
terjemah (Muhammad Azhar & Hassan Basri, 2007). Kurikulum BA pada masa



itu juga belum lagi mempunyai buku teks khusus, malah hanya menggunakan
bahan-bahan yang diambil daripada sumber luar negara dalam konteks
pembelajaran bahasa pertama atau bahasa ibunda di sana.

Selaras dengan pengenalan Kurikulum Bersepadu Sekolah Menengah (KBSM)
pada tahun 1989, KPM telah merangka kurikulum baharu BA. Selepas itu, KPM
sekali lagi merombak kurikulum tersebut dengan memperkenalkan mata
pelajaran Bahasa Arab Komunikasi pada tahun 1991 dan Bahasa Arab Tinggi
pada tahun 1992. Kemudian, kurikulum BA ini disemak sekali lagi pada tahun
2003. Kurikulum semakan ini mula memperkenalkan terma-terma khusus
berkaitan dengan kemahiran-kemahiran berbahasa, serta telah menetapkan
beberapa objektif khusus yang perlu dicapai oleh pelajar bagi setiap kemahiran
tersebut. Walau bagaimanapun, penekanan lebih kepada memberikan motivasi
dan menarik minat pelajar untuk mempelajari bahasa Arab yang merupakan
bahasa al-Quran dan bahasa ilmu (Sukatan Pelajaran Bahasa Arab KBSM, 2003).
Selain itu, secara khususnya pelaksanaan Bahasa Arab Komunikasi lebih
memberikan penekanan kepada kemahiran bertutur, manakala Bahasa Arab
Tinggi pula lebih memfokuskan penguasaan pelajar dalam ilmu tatabahasa
(Lrally 9=dl) dan retorik (4eMl).

Kurikulum BA KBSM disemak lagi untuk kali ketiga pada tahun 2006.
Kurikulum semakan ini telah menggantikan mata pelajaran Bahasa Arab
Komunikasi tingkatan satu, dua dan tiga, serta Bahasa Arab Tinggi tingkatan
empat dan lima dengan mata pelajaran “Bahasa Arab” bermula daripada
tingkatan satu hingga tingkatan lima. Tiada lagi mata pelajaran Bahasa Arab
Komunikasi dan Bahasa Arab Tinggi pada ketika tersebut. Pada ketika itulah
terma-terma berkaitan dengan empat kemahiran berbahasa, iaitu kemahiran
mendengar, bertutur, membaca dan menulis mula diberikan penekanan dan
dijelaskan secara terperinci (Sukatan Pelajaran Bahasa Arab KSBM, 2006).
Kurikulum baharu ini juga turut menyertakan beberapa contoh aktiviti yang
boleh dijalankan berkaitan dengan kemahiran-kemahiran tersebut (Huraian
Sukatan Pelajaran Bahasa Arab KSBM, 2006-2010). Melalui kurikulum baharu ini,
KPM mengharapkan agar pelajar dapat menguasai keempat-empat kemahiran
tersebut secara bersepadu melalui objektif-objektif yang telah ditetapkan.

Sekalipun perubahan dan penambahbaikan berlaku kepada kurikulum BA
semakan tahun 2006, pada hakikatnya penerapan kemahiran-kemahiran
berbahasa dalam pengajaran dan pembelajaran (PdP) kelihatan agak kaku.
Tumpuan hanya diberikan kepada satu-satu kemahiran sahaja secara terpisah.
Malahan, antara realiti yang berlaku ialah guru-guru banyak memberikan fokus
kepada kemahiran membaca berbanding dengan kemahiran-kemahiran lain



termasuk kemahiran menulis (Hassan Basri & Muhammad Azhar, 2005).
Pembelajaran penulisan karangan hanya menggunakan teks-teks contoh yang
dipetik daripada pelbagai bahan rujukan untuk disalin dan dihafal oleh pelajar.
Selain itu, guru-guru masih lagi menggunakan kaedah PdP tradisional menerusi
komunikasi satu hala yang menyebabkan pelajar tidak aktif di dalam kelas
(Abdul Razif et al., 2017; Nurkhamimi et al., 2016). Menerusi kaedah tradisional
tersebut, pelajar tidak diberikan peluang yang luas untuk mempraktikkan
kemahiran-kemahiran berbahasa.

Untuk mengatasi kelemahan yang berlaku dari sudut aplikasi dalam PdP BA,
KPM telah memperkenalkan kurikulum semakan terbaharu iaitu Kurikulum
Standard Sekolah Menengah (KSSM). KSSM yang mula diperkenalkan pada
tahun 2017 berhasrat untuk memperkasakan lagi pembelajaran kemahiran-
kemahiran berbahasa. Berbeza dengan KBSM sebelum ini, KSSM pada
peringkat menengah rendah hanya memfokuskan pada penguasaan empat
kemahiran berbahasa bermula dengan kemahiran mendengar dan kemahiran
bertutur, diikuti dengan kemahiran membaca dan kemahiran menulis. Untuk
memastikan guru dapat memfokuskan kepada kemahiran berbahasa,
pembelajaran tatabahasa asas menerusi KSSM hanya disentuh secara implisit
berdasarkan templat struktur ayat yang diberikan (DSKP Bahasa Arab KSSM
Tingkatan 1, 2 & 3, 2015, 2016, 2017). Templat struktur ayat tersebut bertujuan
untuk memastikan pelajar dapat menguasai kemahiran bertutur dan menulis
tanpa membebankan mereka dengan konsep-konsep kaedah tatabahasa.

Kurikulum terbaharu ini diharapkan menjadi titik tolak perubahan dalam
pembelajaran BA dalam segala aspek melibatkan peranan guru dan pelajar serta
penggunaan strategi atau kaedah PdP khususnya dalam kemahiran menulis.
Hal ini dikatakan demikian kerana iklim pembelajaran BA yang kondusif di
Malaysia semenjak dahulu lagi tidak dapat direalisasikan. Ekoran daripada itu,
timbul pelbagai masalah dan cabaran dalam kalangan pelajar untuk menguasai
BA. Antara isu yang sering dibincangkan oleh para penyelidik mutakhir ini
ialah isu kelemahan pelajar menguasai empat kemahiran berbahasa yang mula
menjadi teras dalam pembelajaran bahasa termasuk BA. Antara kajian yang
banyak dijalankan ialah kajian berkaitan dengan kelemahan kemahiran menulis
pelajar yang membincangkan kesalahan-kesalahan yang dilakukan mereka
dalam penulisan serta faktor-faktor berlakunya kesalahan tersebut.



1.3 Pernyataan Masalah

Kemahiran menulis merupakan kemahiran yang penting bagi seseorang pelajar.
Dalam konteks pembelajaran bahasa kedua ataupun bahasa asing di Malaysia,
mereka perlu menguasai kemahiran ini dengan baik. Hal ini adalah demikian
kerana sebahagian besar penilaian atau peperiksaan adalah dalam bentuk
penulisan berbanding dengan penilaian dalam bentuk kemahiran-kemahiran
berbahasa yang lain. Kurikulum BA terkini, iaitu Kurikulum Standard Sekolah
Menengah (KSSM) turut menetapkan beberapa objektif pembelajaran khusus
yang berkaitan dengan kemahiran menulis. Antara objektif yang perlu dicapai
ialah pelajar “mampu menulis tentang pelbagai topik berdasarkan tema yang
ditentukan melalui penggunaan perkataan, rangkai kata, ayat dan perenggan
yang betul.” (DSKP Bahasa Arab KSSM Tingkatan 4 dan 5, 2018).

Isu berkaitan dengan penguasaan kemahiran menulis telah menjadi bahan
kajian para penyelidik BA di Malaysia. Antara kajian yang telah dijalankan
mendapati kemahiran menulis pelajar berada pada tahap yang “lemah” atau
“sederhana” sahaja (Anuar, 2019; Mohamad Rofian et al.,, 2016; Mohamad
Rofian et al., 2018b; Muhammad Zahri & Muhammad Haron, 2017; Noor Anida
etal.,, 2014; Sumaiyah et al., 2018a). Apatah lagi, pelajar bukan sahaja bermasalah
dalam penulisan karangan, malah mereka juga menghadapi masalah untuk
membina ayat mudah BA (Gazilah, 2011; Mohammad Taufiq et al., 2019; Rosni,
2012). Kelemahan membina ayat mudah BA menunjukkan betapa lemahnya
tahap kemahiran menulis dalam kalangan pelajar di Malaysia sekalipun pada
ketika itu mereka telah berada di sekolah menengah atau institusi pengajian

tinggi.

Faktor kelemahan penulisan pelajar ini secara umumnya boleh dibahagikan
kepada dua kategori, iaitu faktor “linguistik” dan faktor “bukan linguistik”
(Ab. Halim & Mohd Azidan, 2017). Faktor-faktor linguistik adalah seperti
fonologi; ejaan atau ortografi atau imla’; kosa kata; leksikal; semantik; morfologi;
sintaksis; struktur ayat; wacana; dan pengaruh bahasa ibunda. Sementara itu,
Faktor-faktor bukan linguistik pula adalah seperti faktor pelajar dari segi minat,
sikap, motivasi dan strategi pembelajaran; faktor guru berkaitan dengan
kompetensi dan strategi pengajaran; faktor bahan dan sumber pembelajaran
seperti buku teks, modul pembelajaran dan kurikulum yang diguna pakai; serta
faktor kekurangan latihan penulisan oleh pelajar. Kedua-dua kategori faktor ini
saling mempengaruhi antara satu sama lain.



Sorotan kajian lepas menunjukkan bahawa antara faktor utama kelemahan
pelajar dalam penulisan ialah kelemahan mereka menguasai “tatabahasa”.
Mereka banyak melakukan kesalahan tatabahasa dalam penulisan (Ab. Halim
& Mohd Azidan, 2017; Mohamad Rofian et al., 2014; Nor Effendy & Mohamad
Rofian, 2017; Rosni, 2012; Siti Nabilah & Siti Syarwani, 2019; Wan Rohani et al.,
2018). Bahkan, persepsi pelajar sendiri turut menunjukkan hal yang sama, iaitu
antara faktor kesukaran untuk menulis adalah kerana mereka tidak menguasai
ilmu tatabahasa (Muhammad Zahri & Muhammad Haron, 2016).

Kesalahan tatabahasa dalam penulisan pelajar berlaku dalam pelbagai aspek.
Antaranya ialah kesalahan dalam aspek “struktur ayat” (Azlan & Rosni, 2015),
“keserasian gender maskulin-feminin” (Anuar, 2019; Mohamad Rofian et al.,
2014; Siti Nabilah & Siti Syarwani, 2019), “keserasian subjek-predikat” (Siti
Nabilah & Siti Syarwani, 2019), kesalahan “binaan frasa na’t dan idafat”
(Mohamad Rofian et al., 2014; Nor Effendy & Mohamad Rofian, 2017; Wan
Rohani et al., 2018), serta pelbagai kesalahan lain. Kesalahan pada elemen-
elemen tatabahasa ini menjadikan penulisan pelajar tidak gramatis dan boleh
menyebabkan pembaca sukar untuk memahami maksud yang ingin
disampaikan.

Kesalahan tatabahasa yang berlaku ketika pelajar menulis sebenarnya sangat
berkait rapat dengan perbezaan sistem tatabahasa antara satu bahasa dengan
bahasa yang lain, termasuklah perbezaan antara BA dengan BM. Perbezaan
sistem tatabahasa antara kedua-dua bahasa ini turut menyebabkan wujud
pengaruh bahasa ibunda dalam penulisan bahasa yang dipelajari sama ada
bahasa kedua atau bahasa asing. Kajian yang pernah dijalankan menunjukkan
penulisan BA pelajar didapati terpengaruh dengan struktur ayat BM (Nor
Effendy & Mohamad Rofian, 2017, Wan Rohani et al, 2018). Walau
bagaimanapun, pada hakikatnya faktor pengaruh bahasa ibunda tidak dapat
dielakkan apabila pelajar mempelajari bahasa kedua atau bahasa asing. Namun
demikian, pengaruh ini hendaklah diimbangi dengan pemahaman konsep
tatabahasa yang mantap, terutama sekali melibatkan tatabahasa fungsional dan
tatabahasa struktur ayat.

Faktor pengaruh bahasa ibunda juga turut menyebabkan berlakunya
penterjemahan secara literal daripada bahasa tersebut kepada bahasa yang
dipelajari. Hal ini tidak dapat dielakkan kerana tabiat pelajar bahasa kedua atau
bahasa asing yang sememangnya berfikir dalam bahasa ibunda mereka ketika
ingin menyampaikan sesuatu ungkapan sama ada secara lisan atau bertulis.
Namun demikian, penterjemahan secara literal yang terlalu terikat dengan
struktur ayat bahasa ibunda boleh menyebabkan penulisan mereka menjadi



tidak gramatis (Mohammad Taufiq et al., 2019). Antara kesalahan yang berlaku
hasil daripada penterjemahan secara literal ialah mereka tidak dapat
menggunakan harf jarr dengan tepat (Noor Anida et al., 2014). Justeru, pelajar
perlu mengelakkan penterjemahan secara literal daripada bahasa ibunda secara
melampau ketika mereka menulis dalam BA.

Strategi terjemahan merupakan antara satu strategi dominan yang digunakan
dalam pembelajaran bahasa kedua atau bahasa asing. Pelajar seringkali
meggunakan strategi ini ketika menulis sama ada secara sedar atau tidak,
terutama sekali pelajar tahap sederhana (Harun et al., 2014). Malah pelajar turut
banyak terdedah dengan pengajaran guru yang menggunakan strategi
terjemahan. Kebiasaannya, guru akan memberitahu pelajar supaya merangka
penulisan dalam BM terlebih dahulu, kemudian menterjemahkannya kepada
BA. Pengalaman pengkaji sendiri turut mendapati penulisan karangan dalam
kalangan pelajar adalah melalui penggunaan strategi terjemahan dengan
menggunakan kamus atau Google Translate sebagai rujukan.

Penggunaan strategi dan kaedah yang sesuai adalah penting untuk memastikan
proses PdP penulisan BA dapat memberikan impak yang baik. Kajian lepas telah
mendapati kelemahan penulisan BA pelajar adalah berpunca daripada strategi
pembelajaran pelajar dan strategi pengajaran guru yang kurang berkesan (Mohd
Asfarizan, 2017). Demikian juga faktor penggunaan sumber atau bahan bantu
belajar yang kurang sesuai (Muhammad Zahri & Muhammad Haron, 2017). Hal
ini berkait dengan kekurangan modul penulisan karangan BA (Anuar, 2019).
Untuk mengatasi masalah ini, terdapat beberapa kajian yang berusaha untuk
menghasilkan “modul kemahiran menulis BA” seperti kajian yang dilakukan
oleh Mohamad Rofian et al. (2016), Muhammad Zahri dan Muhammad Haron
(2016), dan Sumaiyah et al., (2018b). Namun demikian, kebanyakan kajian lain
hanya sekadar memberikan cadangan penyelesaian secara umum sahaja seperti
cadangan supaya guru mempelbagaikan strategi pengajaran, manakala pelajar
pula dikehendaki mempelbagaikan strategi pembelajaran. Kedua-dua elemen
strategi pembelajaran pelajar dan strategi pengajaran guru, dengan dibantu oleh
penggunaan bahan yang sesuai adalah sangat penting untuk menyokong
pembelajaran kemahiran menulis pelajar.

Terdapat juga kajian yang mengaitkan kelemahan kemahiran menulis pelajar
dengan kelemahan kemahiran membaca. Hassan Basri dan Muhammad Azhar
(2005) dalam kajian mereka telah memberikan panduan berkenaan dengan
strategi pembelajaran kemahiran menulis melalui aktiviti membaca teks
tertentu sebagai sumber dan rujukan untuk mereka menulis. Begitu juga dengan
Azlan dan Rosni (2015) yang mencadangkan agar guru menyediakan banyak



bahan bacaan kepada pelajar untuk meningkatkan penguasaan kemahiran
menulis mereka. Kedua-dua kajian ini cuba memberikan kesedaran kepada
pelajar akan kepentingan membaca ketika mereka ingin menulis, malah
menjadikan teks bacaan sebagai sumber rujukan untuk penulisan mereka.

Sekalipun penggunaan teks bacaan tertentu untuk membantu pelajar menulis
merupakan antara strategi yang biasa digunakan mereka ketika melaksanakan
sesuatu tugasan pelajaran amnya atau tugasan penulisan khasnya,
keberkesanan strategi ini bergantung pada sejauh mana proses
penggabungjalinan antara kedua-dua aktiviti membaca dan menulis berlaku.
Selain memahami isi kandungan teks yang dibaca, pelajar seharusnya mampu
untuk menganalisis teks tersebut (Anuar, 2019; Noor Anida et al., 2014). Melalui
pembacaan teks, mereka bukan sahaja boleh mendapatkan input isi-isi penting
berkenaan dengan topik teks yang dibaca, bahkan mereka turut dapat
memanfaatkan gaya penulisan dari aspek susunan idea dan struktur ayat yang
digunakan dalam teks bacaan tersebut.

Strategi penggabungjalinan membaca dan menulis ini juga bergantung pada
peranan dan bimbingan guru. Kajian-kajian lepas mendapati aktiviti penulisan
BA menunjukkan guru hanya semata-mata mengarahkan pelajar supaya
membaca teks-teks tertentu. Ketika memberikan arahan membaca tersebut,
guru tidak memberikan penekanan berkaitan dengan teknik dan langkah-
langkah tertentu yang perlu dilakukan oleh pelajar (Noor Anida et al., 2014).
Malah, tiada bimbingan secara langsung daripada guru semasa pelajar
menjalankan aktiviti tersebut (Mohamad Rofian et al., 2016; Rosni, 2012). Hal ini
berlaku demikian disebabkan oleh kelemahan guru sendiri yang tidak
menguasai ilmu berkaitan dengan penulisan.

Oleh itu, untuk memastikan keberkesanan penggabungjalinan membaca dan
menulis, arahan guru kepada pelajar hendaklah jelas berserta dengan panduan-
panduan tertentu. Hal ini penting bagi memastikan pembelajaran penulisan
pelajar yang “bermakna”, seterusnya memberikan impak dan hasil yang
diinginkan (Shanahan, 1988). Arahan guru seperti ini mungkin sangat
diperlukan pada peringkat awal strategi ini dilaksanakan secara sedar oleh
pelajar, namun sedikit demi sedikit pelajar akan dapat mengaplikasikannya
sendiri secara spontan dan lebih berkesan.

Ringkasnya, kelemahan penulisan BA dalam kalangan pelajar berpunca
daripada banyak faktor, sama ada faktor linguistik seperti tatabahasa dan
pengaruh bahasa ibunda ataupun faktor bukan linguistik seperti strategi



pembelajaran pelajar dan strategi pengajaran guru. Kedua-dua faktor ini adalah
penting bagi menjamin kejayaan pembelajaran kemahiran menulis BA.
Penguasaan ilmu tatabahasa terutama sekali tatabahasa berkaitan dengan
struktur ayat adalah sangat penting. Demikian juga, kesedaran pelajar serta
guru ketika melaksanakan PdP penulisan agar mereka dapat memanfaatkannya
dengan lebih baik. Hal ini dikatakan demikian kerana penulisan adalah
berbentuk praktikal dan bukannya teori yang boleh dihafal semata-mata.
Bahkan, kemahiran menulis memerlukan kefahaman yang mendalam dari
aspek tatabahasa struktur ayat, selain aspek penggunaan kosa kata bagi
memastikan pelajar tidak melakukan kesalahan-kesalahan mudah dalam
penulisan mereka.

Sehubungan dengan itu, untuk memastikan pelajar dapat menguasai kemahiran
menulis, aspek praktikal adalah penting dan perlu diberikan penekanan
termasuk aktiviti membaca teks-teks tertentu agar pelajar dapat mempelajari
penulisan melalui pengalaman mereka sendiri. Melalui pembacaan teks mereka
akan memperoleh input-input penting untuk tujuan penulisan. Dalam masa
yang sama juga, pelajar perlu dibimbing bermula daripada aktiviti mereka
membaca lagi, sehinggalah aktiviti mereka menulis.

Justeru, berdasarkan isu dan masalah kemahiran menulis pelajar yang
dikemukakan di atas, khususnya isu yang berkaitan dengan “kelemahan
tatabahasa dari aspek struktur ayat” termasuklah “perbezaan sistem tatabahasa
BA dan bahasa ibunda pelajar”, serta “strategi pembelajaran yang mengaitkan
kemahiran menulis dengan kemahiran membaca”, maka pengkaji
berpandangan bahawa kajian yang berkaitan dengan kemahiran menulis perlu
dijalankan dengan lebih berfokus. Sebagai permulaannya, kajian ini dijalankan
untuk menggabungjalinkan kedua-dua kemahiran membaca dan menulis BA
dalam satu sesi pembelajaran.

1.4 Objektif Kajian

Berdasarkan hubungan dan perkaitan antara kedua-dua kemahiran membaca
dan kemahiran menulis, maka kajian ini memfokuskan pada empat objektif
yang berikut:

1. Mengenal pasti penulisan prakajian pelajar dari aspek struktur ayat.
2. Menganalisis pemahaman bacaan teks dari aspek struktur ayat berasaskan
model CIRC.



3. Menilai penulisan pascakajian pelajar dari aspek struktur ayat berasaskan
model CIRC.

4. Merumuskan pengaruh pemahaman bacaan teks terhadap penulisan pelajar
dari aspek struktur ayat berasaskan model CIRC.

1.5 Persoalan Kajian

Objektif-objektif di atas berdasarkan persoalan-persoalan kajian sepertimana
yang berikut:

1. Bagaimanakah penulisan prakajian pelajar dari aspek struktur ayat?
Bagaimanakah pelajar memahami teks bacaan dari aspek struktur ayat
berasaskan model CIRC?

3. Bagaimanakah penulisan pascakajian pelajar dari aspek struktur ayat
berasaskan model CIRC?

4. Bagaimanakah aktiviti pemahaman bacaan teks mempengaruhi penulisan
pelajar dari aspek struktur ayat berasaskan model CIRC?

1.6 Kepentingan Kajian

Membaca dan menulis merupakan dua kemahiran yang saling memerlukan
antara satu sama lain bagi melengkapkan kemahiran berbahasa bukan lisan.
Pembacaan yang luas boleh menjadi sumber kepada penulisan, lantas dapat
meningkatkan penguasaan pelajar dalam kemahiran menulis (Krashen, 1993).
Begitu juga sebaliknya, praktis menulis akan menggalakkan seseorang untuk
membaca lebih banyak bahan bacaan (Grabe & Kaplan, 1996). Hal yang
demikian menunjukkan perkaitan antara kedua-dua kemahiran membaca dan
menulis. Sehubungan dengan itu, kajian ini akan memberikan cadangan kepada
pelajar dan guru termasuk institusi-institusi yang berkaitan dengan pendidikan
BA di Malaysia berkenaan dengan konsep penggabungjalinan kedua-dua
kemahiran ini dalam usaha untuk meningkatkan penguasaan kemahiran
menulis pelajar.

1.6.1 Kepentingan kepada Kurikulum BA KPM

Kepentingan kajian ini adalah selaras dengan matlamat dan objektif KPM dalam
kurikulum terkini BA di Malaysia iaitu KSSM. Antaranya ialah pelajar dapat: (1)
“Membaca dan memahami pelbagai bahan bacaan berdasarkan tema yang



ditentukan serta dapat memberikan respons yang betul”; (2) “Menulis pelbagai
topik berdasarkan tema yang ditentukan melalui penggunaan perkataan,
rangkai kata, ayat dan perenggan yang betul”; dan (3) “Mengaplikasikan sistem
bahasa yang betul dalam pembacaan dan penulisan” (DSKP Bahasa Arab KSSM
Tingkatan 4 dan 5, 2018). Justeru, kajian ini dapat membantu pelajar mencapai
objektif pembelajaran yang melibatkan kedua-dua kemahiran berbahasa iaitu
membaca dan menulis secara serentak.

1.6.2 Kepentingan kepada Strategi Pembelajaran Pelajar

Kajian ini juga diharapkan dapat memberikan perspektif baharu kepada pelajar
dalam pembelajaran kemahiran menulis BA berkaitan dengan kepentingan
membaca secara aktif untuk mencapai pemahaman yang lebih luas. “Membaca
aktif” bukan sahaja dapat membantu pembaca memahami isi kandungan teks
dengan lebih mendalam, malah mereka dapat mempelajari sesuatu di sebalik
teks seperti struktur ayat yang pelbagai, selain memperoleh kosa kata-kosa kata
baharu. Menurut Saikey dan Cagney (1987), selain dapat meningkatkan
pemahaman, “membaca aktif” juga dapat membantu pelajar menulis.
Pembacaan teks yang boleh membantu pelajar menulis memerlukan mereka
memberikan perhatian yang lebih kepada input-input bahasa seperti kosa kata
dan struktur ayat (al-Khalifat, 2003). Hirvela (2004) menyebutnya dengan
“membaca yang bukan bertujuan untuk memahami teks”. Sehubungan dengan
itu, pelajar hendaklah sedar bahawa membaca teks untuk memahami isi
kandungannya dan membaca teks untuk menulis adalah dua perkara yang
berbeza. Namun demikian, kedua-duanya penting dalam pembelajaran BA.

1.6.3 Kepentingan kepada Strategi Pengajaran Guru

Selain peranan pelajar, guru juga perlu menguasai strategi pengajaran
pemahaman bacaan teks, di samping strategi pengajaran penulisan. Mereka
haruslah kompeten dalam kedua-dua strategi ini, dan seterusnya dapat
memberikan bimbingan kepada pelajar dengan berkesan. Hal ini adalah penting
agar tidak timbul lagi isu pelajar tidak mendapat bimbingan guru dan tidak
mendapat pendedahan berkaitan dengan teknik penulisan (Mohamad Rofian et
al., 2016; Rosni, 2012). Oleh yang demikian, guru hendaklah mengelakkan
daripada sekadar menyediakan teks dan menyuruh pelajar menghafal teks
tersebut secara kendiri untuk ditulis semula oleh mereka, sama ada dalam
latihan penulisan ataupun dalam peperiksaan. Pelajar yang cemerlang
sekalipun sukar untuk menulis dengan baik jika amalan sebegini dipraktikkan
oleh guru, apatah lagi pelajar yang lemah. Hasilnya, mereka mungkin boleh

menulisnya dalam peperiksaan kerana hafalan mereka, tetapi malangnya
mereka sebenarnya tidak memahami dan tidak mampu untuk menerangkan apa
yang ditulis mereka. Sehubungan dengan itu, guru dicadangkan agar
mempraktikkan strategi yang menggabungjalinkan pembelajaran kemahiran
menulis dengan pembelajaran kemahiran membaca dalam satu sesi sesi PdP.

1.7 Batasan Kajian

Kajian yang dijalankan ini memfokuskan pada beberapa perkara seperti yang
berikut:

1.7.1 Aspek Fokus : Tatabahasa Struktur Ayat

Aspek fokus dalam kajian ini ialah aspek “linguistik praktikal” yang berkaitan
dengan “tatabahasa struktur ayat”. Kajian ini tidak memfokuskan pada aspek
“linguistik teori” kerana pembelajaran tatabahasa secara teori merupakan
bentuk pembelajaran yang terpisah daripada realiti praktikal sama ada
pertuturan atau penulisan. Kajian ini juga tidak memberikan fokus kepada
aspek linguistik yang lain seperti ejaan dan konsep-konsep ilmu morfologi yang
terbatas perbahasannya. Hal ini berlaku demikian kerana kelemahan pelajar
dalam aspek ejaan boleh diatasi jika mereka mengamalkan budaya “membaca
aktif” dengan memerhatikan kosa kata dan ejaannya. Begitu juga dengan ilmu
morfologi yang banyak membincangkan kaedah pembentukan kata yang
kadangkala menyebabkan pelajar keliru dengan konteks praktikal yang
melangkaui aspek pembentukan kata tersebut. Hal ini berpunca daripada
kegagalan pelajar untuk memahami dengan jelas konsep dan tujuan utama
pembelajaran ilmu morfologi (Che Radiah, 2009). Demikian juga, kajian ini tidak
memberikan fokus kepada aspek pemerolehan kosa kata memandangkan kosa
kata ialah elemen paling utama yang sentiasa seiring dengan pembelajaran
bahasa (Rosni, 2010).

1.7.2 Peserta Kajian : Pelajar Tingkatan Empat

Pengkaji memilih pelajar tingkatan empat untuk meneliti permasalahan ini
kerana mereka sudah berada pada tahap paling tinggi pada peringkat
persekolahan sebelum mereka menyambung pelajaran di kolej atau institusi
pengajian tinggi (IPT). Pelajar tingkatan empat juga dikatakan sudah
mempelajari asas-asas BA semenjak mereka berada di tingkatan satu hingga

tingkatan tiga. Berdasarkan kurikulum BA KSSM, mereka dianggap sudah
mampu untuk membina ayat dengan baik kerana mereka telah didedahkan
dengan struktur asas binaan ayat serta cara atau teknik untuk mengembangkan
ayat (DSKP Bahasa Arab KSSM Tingkatan 1, 2 & 3, 2015, 2016, 2017). Malahan,
mereka juga dianggap mampu untuk menulis karangan secara bebas kerana
kurikulum KSSM tingkatan 1 hingga 3 tersebut telah menyediakan sejumlah
besar kosa kata asas untuk penulisan. Tambahan pula, mereka perlu bersedia
untuk menulis karangan BA dalam peperiksaan awam Sijil Pelajaran Malaysia
(SPM) nanti.

1.7.3 Strategi Pembelajaran : Gabung Jalin Membaca dan Menulis

Sementara itu, strategi pembelajaran yang menjadi fokus dalam kajian ini ialah
strategi yang menggabungjalinkan pembelajaran kemahiran menulis dengan
aktiviti membaca. Sebagaimana diketahui, kemahiran-kemahiran berbahasa
adalah saling berkait dan saling melengkapi antara satu sama lain (Fitzgerald &
Shanahan, 2000). Penulisan karangan oleh peserta kajian adalah berdasarkan
input-input bahasa yang diperoleh mereka daripada aktiviti membaca, di
samping pengetahuan skemata yang diperoleh sepanjang mereka mempelajari
BA (Nik Farhan, 2011). Oleh itu, kajian ini cuba untuk menggabungjalinkan
pembelajaran kemahiran menulis dengan kemahiran membaca melalui aktiviti
membaca teks dan menulis karangan pendek dengan mengimplementasikan
model Cooperative Integrated Reading and Composition (CIRC) yang merupakan
suatu model pembelajaran membaca dan menulis secara bersepadu.

1.7.4 Instrumen Utama : Teks Bacaan dan Tugasan Penulisan Pascakajian

Dari segi instrumen pula, kajian ini menggunakan dua instrumen utama semasa
aktiviti pembelajaran model CIRC iaitu: (1) Teks bacaan daripada Buku Teks BA
KSSM Tingkatan Empat, dan (2) tugasan penulisan pascakajian menggunakan
tajuk yang berkaitan dengan tema teks yang dibaca. Sebagaimana diketahui,
buku teks memainkan peranan penting dalam membantu pelajar mempelajari
BA dengan berkesan (Aisyah et al., 2017). Hal ini berlaku demikian kerana buku
teks yang digubal adalah akur kepada kriteria-kriteria yang telah ditetapkan
seperti tahap kebolehbacaan yang sesuai agar dapat menarik minat pelajar
untuk membacanya, lantas dapat menjadikannya berfungsi sebagai bahan bantu
belajar yang berkesan (Kamarulzaman, 2011). Pengkaji juga memilih teks bacaan
daripada buku teks bagi memastikan pelajar benar-benar bersedia untuk
mempelajari kemahiran menulis yang dirancang dalam kajian ini. Hal ini adalah

12



demikian kerana buku teks merupakan bahan rujukan utama semasa PdP di
sekolah.

Kesimpulannya, kajian ini memfokuskan pada kemahiran menulis pelajar dari
aspek “linguistik praktikal” yang berkaitan dengan “struktur ayat” melalui
aktiviti membaca teks dan menulis karangan pendek yang dijalankan secara
bersepadu dengan mengimplementasikan model CIRC. Kemahiran menulis ini
dinilai menerusi tugasan penulisan pascakajian berdasarkan tema yang sama
dengan teks bacaan bagi membolehkan pengkaji merumuskan pengaruh yang
wujud daripada pemahaman bacaan teks terhadap penulisan pelajar.

1.8 Definisi Istilah

Berikut merupakan definisi bagi istilah-istilah utama yang digunakan dalam
tajuk kajian ini.

1.8.1 Pemahaman Membaca

“Pemahaman membaca” menurut kajian ini ialah “pemahaman teks secara
literal” dan “pemahaman secara konteks”, serta “pemahaman struktur ayat”
oleh peserta kajian ketika mereka menjalani aktiviti pemahaman bacaan teks
dalam kumpulan koperatif menerusi model CIRC. Semasa membaca, peserta
kajian kebiasaannya akan menggunakan strategi bacaan atas-ke-bawah ataupun
bawah-ke-atas ataupun strategi interaktif. Strategi bacaan atas-ke-bawah ialah
strategi yang menggabungkan maklumat skemata ketika membaca, sementara
teks bacaan hanya sebagai petunjuk untuk mereka memahami apa yang dibaca.
Strategi bacaan bawah-ke-atas pula merupakan strategi bacaan yang
memerhatikan perkataan demi perkataan yang membentuk klausa dan ayat.
Strategi interaktif pula merupakan gabungan kedua-dua strategi bacaan atas-
ke-bawah dan strategi bacaan bawah-ke-atas (Yahya, 2004). Strategi bacaan
interaktif adalah penting bagi membolehkan peserta kajian memahami teks
secara “literal” dan memahaminya secara “konteks”, serta dapat membantu
peserta kajian memahami “struktur ayat” yang digunakan dalam teks tersebut.
Ketiga-tiga aspek pemahaman ini adalah penting untuk membolehkan mereka
mengaplikasikan input-input daripada teks bacaan tersebut dalam penulisan
pascakajian selepas itu.

1.8.2 Penulisan

“Penulisan” pula bermaksud kemampuan dan kecekapan pelajar menghasilkan
penulisan pascakajian yang “bermakna” dengan menggunakan struktur ayat
yang gramatis dan menarik. Penulisan yang bermakna dapat dihasilkan melalui
aktiviti pembelajaran yang bermakna juga, yang merupakan prinsip ketujuh
dalam model “Gabung Jalin Membaca dan Menulis” oleh Shanahan (1988), iaitu
“mengajar membaca dan menulis dalam konteks yang bermakna”. Penulisan
pascakajian yang dihasilkan peserta kajian dalam kajian ini ialah karangan
pendek yang mengandungi tidak kurang daripada 50 patah perkataan
berdasarkan tema teks yang telah dibaca dengan memfokuskan pada input
struktur ayat yang terdapat dalam teks tersebut selain input kosa kata. Kriteria
“penulisan” menurut kajian ini selari dengan objektif yang telah digariskan
dalam Dokumen Standard Kurikulum dan Pentaksiran (DSKP) Bahasa Arab
KSSM Tingkatan 4 dan 5 (2018) iaitu “pelajar mampu menulis pelbagai topik
berdasarkan tema yang ditentukan melalui penggunaan perkataan, rangkai
kata, ayat dan perenggan yang betul”.

1.8.3  Struktur Ayat

”Struktur ayat” yang dimaksudkan dalam kajian ini adalah sebagaimana ciri-
ciri berikut: (1) Struktur “ayat mudah” yang lengkap, bermakna dan gramatis;
(2) struktur ayat yang mengandungi unsur “keterangan” (el wlis) yang
bermakna dan sesuai dengan konteks; dan (3) struktur ayat yang mengandungi
penggunaan “penanda wacana” ()l lssl) bagi menghubungkan sesuatu idea
serta mewujudkan kesinambungan makna dalam penulisan tersebut. Struktur-
struktur ayat sebegini merupakan aspek yang perlu diberikan penekanan agar
penulisan peserta kajian dapat memenubhi kriteria penulisan sebuah karangan.
Untuk menghasilkan penulisan yang menarik, selain penggunaan penanda
wacana, struktur ayat yang digunakan dalam penulisan perlulah bervariasi
serta bertepatan dengan maksud hendak disampaikan.

1.8.4 Model CIRC

“Model CIRC” merupakan suatu model pembelajaran yang digunakan dalam
kajian ini bagi membolehkan pelajar memanfaatkan teks bacaan dalam
penulisan yang dihasilkan mereka, terutama sekali input-input berkaitan
dengan struktur ayat yang menjadi fokus kepada kajian ini. Model pembelajaran
ini melibatkan aktiviti membaca dan menulis dalam kumpulan kecil koperatif

yang terdiri daripada pelajar pelbagai tahap pencapaian. Kedua-dua aktiviti
membaca dan menulis ini dijalankan secara bersepadu dalam satu sesi PdP.
Prinsip pembelajaran model ini terdiri daripada beberapa langkah iaitu: (1)
Arahan pengajaran guru untuk aktiviti pemahaman membaca; (2) aktiviti yang
berkaitan dengan teks bacaan; dan (3) kemahiran berbahasa bersepadu iaitu
melalui penggabungjalinan kemahiran membaca dengan kemahiran menulis
(Slavin et al., 1995).

1.9 Kesimpulan

Kajian ini dijalankan bertujuan merumuskan “pengaruh pemahaman bacaan
teks terhadap penulisan pelajar dari aspek stuktur ayat berasaskan model
CIRC”. Kajian ini dibentangkan dalam lima bab. Dalam bab satu ini, pengkaji
telah memberikan gambaran secara umum berkenaan dengan latar belakang
kajian, permasalahan, objektif dan persoalan kajian. Kepentingan kajian,
batasan kajian dan definisi istilah juga telah dihuraikan dalam bab ini. Bab
kedua seterusnya akan membuat sorotan kajian-kajian lepas yang berkaitan
dengan kemahiran menulis dan kemahiran membaca serta hubungan antara
kedua-dua kemahiran ini. Selepas itu, pengkaji akan merumuskan dapatan
daripada sorotan kajian-kajian tersebut. Bab ketiga pula ialah perbincangan
berkaitan dengan metodologi kajian, manakala bab keempat ialah analisis
dapatan kajian serta perbincangan tentangnya. Sementara itu, bab kelima pula
ialah rumusan kepada dapatan kajian ini dan implikasi daripadanya, serta
cadangan kepada kajian selanjutnya.

